ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
1. Ընթացիկ իրավիճակը և իրավական ակտի ընդունման անհրաժեշտությունը

Հայաստանի Հանրապետությունը 2026 թվականին հյուրընկալելու է ՄԱԿ-ի «Կենսաբանական բազմազանության մասին» կոնվենցիայի (CBD) Կողմերի 17-րդ համաժողովը (COP17): Այս իրադարձության նախապատրաստությունը պահանջում է շրջակա միջավայրի նախարարության (այսուհետ Նախարարություն) ակտիվ մասնակցություն միջազգային բնապահպանական միջոցառումներին և հանդիպումներին՝ փորձի փոխանակման, տեխնիկական կարողությունների զարգացման, COP17-ի հաջողության ապահովման, պատշաճ նախապատրաստության և կազմակերպման համար։
Մինչ ՄԱԿ-ի «Կենսաբանական բազմազանության մասին» կոնվենցիայի Կողմերի 17-րդ համաժողովը (COP17) նախատեսված է շուրջ 20 առանցքային միջոցառումներ, այդ թվում՝ ՄԱԿ-ի հովանու ներքո կազմակերպվող, տարածաշրջանային և շրջակա միջավայրի ոլորտին առնչվող հանդիպումներ և պաշտոնական այցեր, շրջակա միջավայրի պահպանության ոլորտում գործող միջգերատեսչական աշխատանքային խմբերի հանդիպումներ և այլն (ցանկը կցվում է)։ Շրջակա միջավայրի նախարարության ղեկավար կազմի և մասնագիտական թիմերի ներգրավվածությունը բնապահպանական միջազգային բարձր մակարդակի միջոցառումներին հնարավորւթյուն կընձեռի ներդրում ունենալ 2026 թվականին Երևանում COP17-ի պատշաճ մակարդակով կազմակերպմանը և մասնագիտական ներուժի զարգացմանը:

Նախատեսվում է այդ հանդիպումներին կազմակերպել հարակից միջոցառումներ, որոնց ընթացքում ներկայացվելու է․

· COP17-ի նախագահության գործողությունների օրակարգի շրջանակներում նախատեսված թեմատիկ ֆորումների և միջոցառումների ամփոփ նկարագրությունը, ներառյալ գիտության, նորարարության, ֆինանսավորման և հանրային ներգրավվածության հետ կապված նախաձեռնությունները, ինչպես նաև կենսաբազմազանության, կայուն զարգացման և ավելի լայն առաջնահերթությունների միջև կապերի ամրապնդման համար կատարված աշխատանքները,

· նախնական տեղեկատվություն համաժողովի նախապատրաստման հիմնական լոգիստիկ ասպեկտների, այդ թվում՝ ՀՀ մուտքի վիզայի հատուկ հարթակի և այլ գործնական պայմանավորվածությունների վերաբերյալ,

· COP17-ի լոգոտիպը և կարգախոսը՝ որպես COP17-ի համար ընդհանուր տեսողական ինքնություն հաստատելու նախնական քայլ։
Նախատեսվում է COP17-ի՝ Միավորված ազգերի կազմակերպության կոնվենցիայի կողմերի համաժողովների կազմակերպման համար անհրաժեշտ ապրանքների, աշխատանքների կամ ծառայությունների ձեռքբերման յուրաքանչյուր առանձին դեպքում գնման գործընթացը կազմակերպել Հայաստանի Հանրապետության կառավարության թույլտվությամբ՝ հիմք ընդունելով «Գնումների մասին» օրենքի 23-րդ հոդվածի 1-ին մասի 1-ին կետով նախատեսված հատուկ կամ բացառիկ իրավունքի առկայության դրույթը և Հայաստանի Հանրապետության կառավարության 2017 թվականի մայիսի 4-ի N526-Ն որոշման հավելված 1-ով հաստատված «Գնումների գործընթացի կազմակերպման» կարգի 23-րդ կետի 4-րդ ենթակետով սահմանված ցանկի 44-րդ կետը:

2. Առաջարկվող կարգավորման բնույթը
Առաջարկվում է՝ 2026 թվականի պետական բյուջեի «1071. Շրջակա միջավայրի ոլորտում պետական քաղաքականության մշակում, ծրագրերի համակարգում և մոնիտորինգ» ծրագրի «11005. Կենսաբազմազանության մասին կոնվենցիայի կողմերի 17-րդ համաժողովի (COP17) կազմակերպում և անցկացում» միջոցառման համար կատարող սահմանել շրջակա միջավայրի նախարարությանը։

3. Ակնկալվող արդյունքը

«Կենսաբանական բազմազանության մասին» կոնվենցիայի կողմերի 17-րդ համաժողովի (COP 17) հետ կապված միջոցառման պատշաճ կազմակերպում։

4. Նախագծի մշակման գործընթացում ներգրավված ինստիտուտները և անձինք

Շրջակա միջավայրի նախարարություն։

5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Սույն որոշման նախագծի ընդունմամբ պետական բյուջեում ծախսերի կամ եկամուտների փոփոխություններ նախատեսված չեն:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

Ներկայացված նախագիծը բխում է՝ Կառավարության 2021-2026թթ. ծրագրի 4.10 բաժնի՝ «շրջակա միջավայրի կառավարման ոլորտում գործող միջազգային կառույցների հետ շարունակական համագործակցությունը, նոր նախաձեռնություններին մասնակցությունը,» ուղղությունից։
